Gwnewch yn siŵr eich bod yn ymarfer a pharatoi yn drylwyr! Byddwch yn frwdfrydig!

Dych chi fel cerrig! – 1 Pedr 2:4-5 (1af o 2)
“Felly wrth i chi glosio at yr Arglwydd 5 dych chi fel cerrig sy’n fyw ac yn anadlu, ac mae Duw yn eich defnyddio chi i adeiladu ei ‘deml’ ysbrydol.”
(Mae yna sleid PowerPoint wedi ei baratoi i gyd-fynd â’r stori os dych chi’n dymuno ei ddefnyddio.)

Adnoddau: sleid PowerPoint a/neu brics go iawn a sialc, neu flociau bach pren a beiro i ysgrifennu enwau arnyn nhw. Bricsen/bloc hefo’ch enw chi arni.

.....

Dyma’r sleid agoriadol ar y ppt.

Os dych chi’n defnyddio’r brics/blociau sgwennwch enw rai o’r plant ar bob ochr i’r fricsen/bloc. Wedyn adeiladwch wal fechan hefo’r brics/blociau. (Esboniwch i’r pant be dych chi’n wneud!)

Beth ydych chi eisiau bod pan dych chi’n tyfu i fyny?

Oes yna rywun eisiau bod yn fricsen?

Mae brics reit handi. Be ydyn ni’n ei wneud hefo brics fel arfer?

Sbïwch ar y fricsen yma – mae yna enw ar bob ochr iddi (dwedwch yr enw bob tro wrth droi y fricsen rownd yn eich llaw i bawb gael gweld).  

Adeilad pa mor fawr fedra i adeiladu hefo un fricsen?

Mae eisiau llawer o frics i adeiladu rhywbeth gwerth chweil.

Wyddoch chi fod Duw yn hoffi adeiladu? Mae Duw yn defnyddio pobl i adeiladu  - dyna pam mae yna enwau ar y brics. Mae Duw eisiau pobl sy’n caru Iesu Grist, a pan mae o’n eu gweld nhw, mae o’n defnyddio’r bobl yna i adeiladu eglwys. Eglwys ydy criw o bobl sy’n dod at ei gilydd i addoli Duw. 

Dw i’n meddwl fod Iesu Grist yn grêt. A dyma fy mricsen i – welwch chi fy enw wedi sgwennu arni? Mae yna adnod yn y Beibl sy’n dweud (Cliciwch ddwy waith ar y ppt),

....wrth i chi glosio at yr Arglwydd  dych chi fel cerrig sy’n fyw ac yn anadlu, ac mae Duw yn eich defnyddio chi i adeiladu ei ‘deml’ ysbrydol.

Ystyr ‘closio’ ydy mynd yn agos. Mae Duw wrth ei fodd pan dyn ni’n mynd yn agos at Iesu, yn credu ynddo ac yn gweddïo arno. Mae Duw yn gallu’n defnyddio ni wedyn i helpu yn yr eglwys – i garu Cristnogion eraill, i addoli Iesu, i ddweud wrth bobl eraill amdano ac i wneud pob math o bethau.

Dw i’n gobeithio y bydd bob un ohonoch chi yn tyfu i fyny i fod yn fricsen yn nhŷ Dduw. 

Gweddi

Ein Tad, helpa ni i glosio at yr Arglwydd Iesu Grist. Helpa ni i’w garu a’i addoli. Rydyn ni eisiau bod yn ddefnyddiol i ti o Dduw fel cerrig sy’n fyw ac yn anadlu. Rydyn ni eisiau bod yn rhan o dy eglwys di ar y ddaear. Helpa ni i fyw bywydau sy’n dy blesio di. Amen.

